
Lekhotla la Motse-Moholo Maseru (MCC) le na le morero 
oa ho tla khabisa literopo ka ho lema lifate le lipalesa, ‘me 
sena se entsoe ka kopanelo le Mokhatlo oa Lefatše oa Lijo 
le Temo (FAO). Morero ke hore ho qaloe Motse-Moholo 

ebe literopo tse ling ka ho ea ka litereke ho fapakana li se li qopitsa 
botle bo Maseru. Taba ena e na le melemo e ‘maloa: ho khabisa 
tikoloho le ho e hlokomela, ho thusa bophelong bo botle ka ho tlisa 
phefumoloho e ncha khahlanong le e silafalitsoeng ke lintho tse ngata 
joalokaha toropong e le khubu ea likhoebo tse ngata, hape e ka boela 
ea ntlafatsa litaba tsa bohahlauli ka ho hohela lichaba tse ling ho etela 
naha ea habo rona ea Lesotho: ho tla boha botle le nala.

Lekala la Lipalangoana ka Lefapha la lona la Sephethe-phethe le 
hlokometse hore esale ho e-na le phoso e ntseng e etsoa ea tlolo ea 
molao nakong eo ho abeloang baqhobi kapa bo-rakhoebo ba likoloi 
tsa baeti lipolomiti tse ba lumellang ho hoeba sebakeng se itseng. Ka 
tšoanelo ho lokela ho etsoe ‘moka ebe sechaba se nka karolo moo 
e le ho lumella bahoebi ba joalo ho sebetsa metseng ea habo sona, 
hobane sechaba se e-na le tlhoko e joalo. Kamor’a lipuisano tse joa-
lo, boto e tla kopana ho etsa qeto e ipapisitse le likateng tsa ‘moka. 
Mokhatlo oa Bahoebi ba Likoloi tsa Baeti ka Raliphatlalatso oa ona 
o thoholelitse taba ena haholo, kaha o re ho bonahala le bahoebi ba 
bang ba se ba e-tsoa taolong ka lebaka la molao o sa lateloeng. O 
thabile ha e le mona lekala le khutletse litseleng tsa khale tsa ‘nete, 
tse tla thusa ho holisa sechaba le ho aba toka ka mokhoa o nang le 
ponaletso.

Ha ho e-na le ntlafatso e tlang motseng sechaba se lebella hore 
se une molemo moo ka hore mohiri a hire bona pele a ka sheba ba-
tho ba bang; haholo mosebetsing e sa hlokeng litsebo tse khethileng 
kapa tsa mangolo. Sechaba sa Mokhotlong nakong eo Morero oa 
Bobeli oa khaho ea Letamo la Polihali o tlang se ne se e-na le moho-
polo o tšoanang le ona. Empa har’a sona ho ile ha e-ba le ba bang ba 
ileng ba nahana ka mokhoa o fapakaneng eaba ba rera ho iphelisa 
ka temo. Kaha e ne e se e ntse e le lihoai empa tse lemelang ho ja 
feela e se ho rekisa, ba ile ba atamela Morero oa Metsi a Lihlaba tsa 
Lesotho (LHDA) ho ba tšehetsa kapa ho ba nyolla ho seo ba e-nang 
le sona. LHDA ha e ka ea ba phoqa, e ile ea amohela sello sa bona 
‘me ea romela basupisi, ea fana ka lipeo le manyolo eaba mohoma 
temeng.

Lihoai tsena li leboha morero ka mokhoa o khethehileng hobane ha 
joale ha ba fepe feela malapa a bona empa ba atlehile ho thusa lihoai 
tse neng li hula kathata temong. Ho feta mona li re le ha LHDA e tla 
tloha sebakeng sa habo tsona li tla sala li tšoarelletse. Sena se etsoa 
ke hobane ba etsa ntho eo ba e ratang, eo ho seng motho ea ba 
qobelletseng ho e etsa. Taba e ‘ngoe e khothatsang ke hore le bana 
ba bona ba se ba ntse ba holisoa ka temo ena, ‘me ho ba bobebe ho 
bana ho utloisisa kaha ba bontšoa se kenyang papa ka tlung, ho ba 
isa sekolong le ho arabela litlhoko tse ling tsa bophelo. Moloko ona 
oa motse oa Sekokong o tla hola hantle o tseba hore ha ho khomo 
sebeletsa pere, etsoe motho a phela ka mofufutso oa phatla ea hae. 
O tla tseba molemo oa ho iketsetsa e se ho emela ho hiroa kapa 
ho khaketsoa joaloka batho ba mabalane ba lulang ba sola ‘muso 
joalo-joalo. LHDA e hloka ho babatsoa ka ho tšehetsa lihoai tsena ho 
etsa kotulo e ntle hakaalo. ‘Me kamor’a kotulo LHDA e nka 30% ebe 
mokhatlo ona o fumana e setseng e leng 70%. Chelete eo e nkuoeng 
ke morero e boetse e khutlela sechabeng ka ho thusa ho nyolla me-
khatlo e meng hape.

Basotho ba ile ba tšoenyeha haholo nakong eo LHDA e neng e 
phatlalatsa ho koala setsi sa phehlo ea motlakase ‘Muela, ka morero 
oa ho lokisa ho tloha ka la 1 Mphalane ngoahola ho isa ka la 31 Tl-
hakubele monongoaha. Letsoalo la Basotho e ile eaba hore Lesotho 
le se le tl’o tšoana le Afrika Boroa ka ho timeloa motlakase ka linako e 
le ho thusa hore o anele naha. Leha ho le joalo Kamphani ea Phepelo 
ea Motlakase Lesotho (LEC) e ile ea tšepisa sechaba hore ha se ntho 
e tla etsahala eo kaha e tla reka motlakase kantle ho naha; linaheng 
tsa Afrika Boroa le Mozambique. Le hoja tokiso ea setsi sa ‘Muela e 
ne e lebeletsoe ho phetheloa ka khoeli ea Tlhakubele e qeteletse e 
chechiselitsoe ho ea Motšeanong ka lebaka la liqholotso tseo mokon-
teraka a ileng a thulana le tsona tšebetsong ea hae. Mokonteraka o 
ile a sitisoa ke metsi a neng a hlaha kahar’a tonnoro ‘moho le mongo-
bo ho phethela mosebetsi ka nako. Empa ha joale lintho tsohle li boe-
tse setloaeling, setsi se tsoelapele ho fehla motlakase joaloka pele.

Nthabeleng Seitlheko

Phehlo e boela setloaeling

Letsatsi le cha-
bile le sa hane 
ho sechaba 
sohle sa Baso-

tho, kamor'a hore pheh-
lo ea motlakase e emise 
ha nakoana Setsing sa 
Phehlo ea Motlakase sa 

‘Muela, kaha lintho li boe-
tse setloaeling, ho tloha 
ka khoeli ea Motšeanong 
selemong se holimo. 
Litaba tsena li hlahele-
tse leetong la baithuti la 
baphatlalatsi ba litaba la 
ho hlahloba tšebetso e 
seng e fihletsoe ke More-
ro oa Metsi a Lihlaba tsa 
Lesotho (LHDA), ka la 24 
Phato monongoaha.

Ralipatlalatso oa LHDA 
‘Muela, Sechobe Rama-
koro o hlalositse hore ka 
selemo sa 2019 setsebi 
se neng se etsa tlhahlo-
bo ea tonnoro ea ‘Muela 
se ile sa fana ka tlaleho 
ea hore ho bonahala ton-
noro libakeng tse ling e 
na le bothata ba ho rusa, 
‘me a khothaletsa hore e 
sebetsoe nakong ea lile-
mo tse hlano.

 Ka hona a re ke 
hona leetong lena, moo 
ho ileng ha bapatsoa 
mosebetsi oa ho ncha-

fatsa tonnoro o ileng oa 
qala ka la 1 Mphalane 
2024 o neng o lokela ho 
fihla pheletsong ka la 31 
Tlhakubele monongoaha, 
empa mokonterata o ile a 
tobana le liqholotso tsa 
ho sitoa ho koala metsi a 
neng a hlaha kahar'a ton-
noro le mongobo o ileng 
oa qobella hore moseb-
etsi oo o fihle pheletsong 
ka khoeli ea Motšeanong 
monongoaha.

A tsoelapele hore ha a 
joale setsi sena se khut-
letse setloaeling ka tšeb-
etso eohle ea sona, le 
mesebetsi eohle ea let-
satsi le letsatsi e ntse e 
tsoelapele joaloka bah-
lanka ba tlhahlobo le ba 
motlakase.

 Ho feta mona, o re 
sechaba se phelang ti-
kolohong ena se una mol-
emo o moholo morerong 
ona, moo metse e mene 
le metsana ea Ha Mola-
po, Setlakalleng, ‘Muela, 
le Boinyatso e fumanang 
metsi. A re mosebetsi oa 
nchafatso ea tonnoro o 
ne o qale ho etsoa e le 
lekhetlo la pele la kha-
ho ea Letamo la ‘Muela, 
‘me tlhahlobo ea maku-
ka e etsoa kamor’a lile-
mo tse ling le tse ling tse 
leshome.

E mong oa baphat-
lalatsi ea bileng leetong 
lena, ‘Malimpho Majoro o 

hlalositse hore leeto lena 
le molemo ho eena ho-
bane ka boithuto ba hae o 
tl’o tseba ho fana ka litaba 
ho sechaba, tseo a li tse-
bang ho li hlalosa a bile a 
li bone.  O re ka boithuti 
bona o tl’o atleha ho fana 
ka setšoantšo sa tsohle 
tseo a ithutileng tsona. 
Ka hoo a re o lumela hore 
leeto la mofuta ona ha le 
ka etsoa hangata le tla ba 
thusa ho tseba lintho tse 

etsahalang ka nako.
 Ha Thoboloko Ntšon-

yane ho hlaha Koranteng 
ea Newsday, a hlalositse 
hore leeto lena ke tlhoko 
e kholo ho baphatlalatsi 
hore ba tsebe ho hlaloha-
nya litaba tsa ‘nete ho 
tseo e seng tsa ‘nete tse 
tla thusa hore sechaba se 
rue tsebo ea ‘nete.

 O re Naha ea Lesotho 
e na le qholotso ea batho 
ba iphetolang baphat-
lalatsi e se bona e leng 
ba sebelisang le ho bua 
litaba tseo e seng tsa 
‘nete mahlong a sech-
aba. O re ho bohlokoa 
hore LHDA e matlafatse 
baphatlalatsi khafetsa ka 
litsebo hore ba tsebe ho 
fa sechaba litaba kamoo 
li leng ka teng.

 O lebohile LHDA ka ho 
ba ela hloko e le baphat-
lalatsi kaha ha ba e na le 
tsebo sechaba se ruteha 
ha bonolo hore.

Lekala le khaola sechaba maoto

Ba tsamaea tseleng tsa khale 
Nthabeleng Seitlheko

Nthabeleng Seitlheko

Lekala la Likhoka-
hanyo, Mahlale, 
Tšebeliso ea ona 
le Boqapi le re Le-

sotho joaloka linaha tse ling 
le ikelelitse ho kenya tšeb-
etsong tšebeliso ea mahlale 
ea marang-rang e le ho 
nolofaletsa sechaba ho fu-
mana litšebeletso tse ntle. 
Litaba tsena li hlahelletse 
thupelong e reretsoeng ho 
bopa tšebetso ea mahlale 
ana le moralo oa ona, ka la 
25 Phato monongoaha.

Mongoli e Moholo 
Lekaleng lena, Kanono 
Ramashamole o hlalositse 
hore ba batla Mosotho e 
mong le e mong a fumane 
litšebeletso ka thoko ho lik-
hoqetsane tsa letho joaloka-
ha e le tokelo ea hae. A re 
ba hloka ho bona bohle ba 
fumana litšebeletso ka ma-
rang-rang ntle le litaba tsa 
tšebeliso ea pampiri empa 
tokomane ea boitsebiso e 
le teng.

 O re taba ena e tl’o thu-
sa ntlafalong ea phano ea 

litšebeletso le ho ipapisa le 
liphetoho tse teng kahar'a 
sechaba sa Basotho. A re 
bophelo ba hona joale bo 
itšetlehile tšebelisong ea 
marang-rang ka lebaka leo 
ha ho Mosotho ea sa lokelo-
eng ke ho una molemo ntla-
falong e joalo.

 O tsoetsepele hore ho 
tla ba le sethala sa ma-
rang-rang se tlil’o hokaha-
nyana phetisetsano ea litše-
beletso lipakeng tsa Naha 
ea Lesotho le Afrika Boroa e 
leng moo Basotho ba phel-
ang teng ka bongata.

Teboho Koali ho hlaha 

UNDP, o hlalositse hore 
sethala sena se tl’o thusa 
sechaba ho fumana phano 
ea litokomane ha bobebe 
ba le malapeng ntle le ho 
nka maeto a matelele ho 
tloha sebakeng se seng ba 
ea ho se seng.

 O itse sehlahisoa sena 

tl’o thusa tlhahisong ea 
mesebetsi haholo litabeng 
tsa katokoloso ea boqapi, 
ho matlafatsa litsebo tsa 
bana ba Basotho le ho ntla-
fatsa phano ea litšebeletso. 
O re Lesotho le nka mohato 
o matla ho ea phetohong ea
marang-rang a kenyelet-
sang bohle, ‘me ka phapa-
nyetsano ea maikutlo e kop-
antseng ba bangata, ’Muso
oa Lesotho ka Lefapha la
Tlhahiso Leseling, Puisano
o tekenetse marang-rang
le boqapi, ka tšehetso ea
UNDP Lesotho le ho theha
moralo oa naha oa Digital
Public Infrastructure (DPI).

Morero ona o ikemiselitse 
ho etsa bonnete ba hore 
Mosotho e mong le e mong 
o fihlella litšebeletso le ho
amohela litefo ka boitsebi-
so bo netefalitsoeng, ntle le
pampiri le meeli.

Moralo oa DPI o tsepamis-
itse maikutlo ho boitsebiso 
ba marang-rang, e le ho 
tataisa ntšetsopele ea lit-
samaiso tse hokahaneng, 
ho nolofatsa phano ea litše-
beletso le ho aha motheo oa 
marang-rang o hlomphang 
seriti sa motho.

Lekala la Lipalango-
ang ka Lefapha la 
Sephethe-phethe le 
tšoaretse bahoebi 

ba likoloi tsa baeti le sech-
aba sa tikolohong e boha-
reng ‘moka e le ho nonya 
sechaba le ho utloa maikut-
lo a sona mabapi le tšebet-
so ka likoloi libakeng tse it-
seng. ‘Moka ona o bile ka la 
25 Phato monongoaha.

Mookameli Lefapheng 
la Sephethe-phethe Dr. 
Khothatso Tšooana o re 
ho bohlokoa ho kenyeletsa 
maikutlo a sechaba litabeng 
tsa kabo ea mangolo a ba 
lumellang ho nka baeti, 
hobane tokomane e joalo 
e boptjoa ka maikutlo le tl-
hoko ea sechaba.

O re ‘moka ona o bohlokoa 
hobane pele boto e aba lip-
olomiti molao o e tlama ho 
bitsa bohle ba entseng liko-
po le sechaba ho mamela 
pontšeng ebe e hlahloba 
maikutlo e tle e tsebe ho a 
abela ba ileng ba etsa liko-
po. O re seo ba se etsang 
ke molao ‘me ba tlameha ho 
sebetsa ka ona nako eohle 
eseng ho hong.

  Thabang Maloka e mong 
oa bahoebi ba likoloi tsa 
baeti Semonkong, o bontši-
tse a utloile hore ho na le 
batho ba tl’o abeloa mango-
lo a ho sebetsa sebakeng 
sa habo, ka hoo o tšoenye-

hile hobane ha ba sa sebet-
sa hantle kaha ba na le ho 
qeta beke ho se baeti, kaha 
ho bonahala batho ba se ba 
sa nke maeto.

O re ho matlafatsa tšebet-
so ea bona ea kamehla ba 
tlameha ho lula ba fetolana 
hore qetellong e mong le e 
mong a tsebe ho fumana 
mokhoa oa ho beha bohobe 
tafoleng. A re esale ba kopa 
lekala ka makhetlo hore le 
il’o etsa boithuto ka litaba 
tsena hore qetellong ba tse-
be ho thuseha eseng ba ba-
keloe tšubuhlellano.

 E mong oa baqhobi ba li-
koloi tsa lephele, Neo Molise 
o hlalositse hore lekala le
lokela ho matlafatsa tsela
eo le etsang lintho ka eona,
le khothaletse ‘muso oa Le-
sotho ho aha litopo ka ntle
ho teropo hore mosebetsi o
tsebe ho etsahala ha bono-
lo. A re likoloi tsa bona li
lokela ho sebetsa kahar’a
teropo hore qetellong bohle

ba tsebe ho sebetsa ho 
latela mefuta ea khoebo le 
likoloi tseo ba li sebelisang 
khoebong.

Ho sa le joalo, Raliphat-
lalatso oa Mokhatlo oa Ba-
hoebi ba Likoloi tsa Baeti 

(MRTO), Lebohang Moea o 
itse ba thabile ho bona leka-
la le khutlela litseleng tsa 
khale ho etsa lintho e leng 
se tla thusa hore ntlafalo 
kahar’a khoebo ena le mo-
lao li sebetse. A re ka linako 

tse ling bahoebi ‘moho le 
bona ba qetella ba sa etse 
mosebetsi o nepahetseng 
ba tsoa taolong.

 O re khoebo e ‘ngoe le e 
‘ngoe e hloka mamello, ‘me 
batho bohle ba mamelle 
mokhoa o sebelisoang hore 
ba tsebe ho fumana lipolo-
miti sebakeng sa tšebetso.

Tšeliso Thakholi

MOELETSI O TŠEHETSA BACHA 

Matsatsing ana 
bacha ba bo-
nahala ba 
ntse ba ara-

bela mohoo oa ‘muso oa 
hore bacha ba ikopanye le 
ho ithehela mesebetsi ka 
litsebo tseo ba nang le tso-
na,  ba se ke ba emela ho 
hiroa empa ba e-na le seo 
ba ka tsebang ho iphelisa 
ka sona. Bacha ba bang ba 
ikakhetse ka setosoana lik-
hoebong tse fapakaneng. 
Ba bang ba theha likampani 
ka bo-mong le ka boikopa-
nyo, empa seo boholo ba 
batho bana ba bacha ba 
se hlokang ke tšehetso ea 
lichelete e le hore likhoebo 
kapa likampani tsa bona li 
hole. 
Har’a bana ba ikakhetseng 

ka setotsoana ho holiseng 
le ho itlhahisetsa likhoebo 
ke Teboho Mosala. Rak-
hoebo enoa ea sa ntseng 
a le monyenyane haholo 
lilemong o hlahetse Seter-
ekeng sa Mafeteng, ‘me 
ke mothehi oa kampani e 
bitsoang Biggy Paper Bags 
PTY Ltd, e fumanehang 
moahong oa Leuta Hard-
ware Top Floor A8, hona 
Mafeteng. Biggy ke kampa-
ni e etsang lihlahisoa tsohle 
tse entsoeng ka pampiri tse 
sa silafatseng tikoloho kapa 
boemo ba leholimo ka tsela 
efe kapa efe.

QALEHO
Re bile le mohopolo oa ho 

theha khoebo ea mofuta 
ona e sa silafatseng tikolo-
ho le boemo ba leholimo ka 
selemo sa 2023. Ea re ha re 
ntse re inahana hore na e 
ka ba khoebo ea mofuta ofe 
ke ha re hlokomela hore e 
ka ba ea lipampiri. Ke ha re 
tla qala Biggy Paper Bags 
ka mokhoa oa ho etsa lipat-
lisiso le boithuto ka selemo 
seo hore na e fela e le khoe-
bo e tla tsitsa hantle. Hape 
re boetse re sheba hore na 
re tla fihla joang boemong 
boo e leng hore re ka tseba 
ho hlahisa thepa ka mokhoa 
oo Basotho ba ka e batlang 
ka teng. Ha re qala ka seleo 
sa 2023 re ne re shebile ha-
holo-holo li-paper bag.
 Re shebile ‘maraka oa lik-

hoebo tsa lijo le thepa e re-
kisoang ka mabenkeleng. 
Ka selemo sa 2024 re ile ra 

kenela litlholisano tsa bacha 
tsa Sebabatso moo re ileng 
ra hlaha boemong ba bobe-
li. Ke hona moo re ileng ra 
hlokomela hore ehlile khoe-
bo ena ke ea bohlokoa ha-
holo kaha le ‘muso le sech-
aba sa habo rona re ile ra 
ithuta hore ba fela ba thabe-
tse mofuta ona oa rona oa 
khoebo haholo kaha o tlil’o 
re imolla bakeng sa ho loan-
tša bohlasoa ba lipolalisiki.

TŠUSUMETSO
Ha re tla theha khoebo ena 

re ne re ile ra susumetsoa 
ke ho bona bohlasoa bo 
boholo ba lipolastiki bo apa-
retseng naha bo silafatsang 
le sepaka-paka. Taba e 
‘ngoe ea bohlokoa e ne e 
ntse e le hore re hlahise 
mosebetsi re boetse re lo-
antša taba ea lipolasitiki tse 
bonahalang li senya naha 
ea habo rona ea Lesotho. 
Lipolasitiki ha li silafatse ti-
koloho feela ebile li senya 
lintlafatso tse bang li teng 
kahare ho metse le Litere-
ke tsa Lesotho. Mohlala, li 
kata likotopo tse thusang ho 
phalla ha metsi mebileng le 
libakeng ka ho fapakana ha 
tsona. 
Ka hona ke ha re tla ka 

tharollo ea hore li se hlole 
li sebelisoa bakeng sa ho 
phutheloa ho sebelisoe li-
pampiri kaha mofuta oo re 

o sebelisang oa pampiri 
leha motho a ka o lahla ha o 
bake tšenyo ea mofuta ofe 
kapa ofe tikolohong. Ho feta 
mona motho a ka o kopanya 
le mobu a etsa manyolo. 

LIHLAHLISOA 
TSA RONA

Ka pampiri re hlahisa me-
futa eohle ea li-paper bag e 
ka sebelisoa ho tšela lintho 

tse kang liphahlo, lijo tsa ka 
tlung, le lintho tse nyenya-
ne tseo batho ba li rekang 
tse kang li-watch, masale 
le coffee mugs. Re na le 
tse tšelang lintho tse mafu-
ra joaloka tlhapi, russians, 
makoenya le chips. Re 
boetse re na le lihlahisoa 
tsa mabokose tse tšelang 
li-cake. Re na le tse tšelang 

lijo tse omisitsoeng tse kang 
mangangajane le lihoapa. 
Thepa ena kaofela re e 
behile maemong a matle 
haholo ao e ka tsebang ho 
amoheleha. Re etsa hape le 
li-paper bag tseo batho ba 
ka ratang hore re ba etsetse 
tsona, mohlomong li na le 
mabitso a bona kapa ntho 
efe kapa efe eo ba ka ratang 
hore re ba ngolle eona.

PONO EA RONA
Re lakatsa ho bona ka let-

satsi le leng re e-na le feme 
e kholo kahare ho naha e 
tla re thusa hore re be le 
tlhahiso e ngata, eo re ka 
romellang le linaheng tsa 
kantle.

KHOTHALETSO 
HO BACHA

Mocha ka mong o tlameha 
hore a be le kutloisiso le le-
rato la ntho eo a batlang ho 
kena ho eona. Ha re kene 
hobane re bona e ka batho 
ba bang ba sebetsa kahare 
ho eona. Ke lintho tse hlo-
kang hore batho ba be le 
kutloisiso ea tsona pele. 
Ba etse boithuto pele ba 
tsebe hore na ba batla ho 
fihlela eng ka ntho eo ba e 
boneng. Ho mocha ea seng 
a entse lipatlisiso le ho bona 
hore ke ntho ea bohlokoa a 
ka kena ho eona. Mosebetsi 
ona o boetse o hloka motho 
ea nang le sepheo le tha-
hasello ea ho ithuta ho ba-
tho ba bang. 

Le tlosoa melomong ea SADC

Litila-tile tsa 
sechaba sa Ba-
sotho ho hlaha 
ka likhoroana 

tsohle li ile tsa khoboka-
na ka bongata Lebaleng 
la Boema-fofane la 
Machaba la Moshoeshoe 
I, Thota-Moli ka la 26 
Phato monongoaha ho 
khahlametsa Tona-Kho-
lo Samuel Matekane ka 
thabo le litlatse kamor’a 
qeto e fihletsoeng ke 
Mokhatlo oa Ntlafatso ea 
Moruo Tikolohong e ka 
Boroa ea Afrika(SADC) 
ea ho ntša Naha ea Le-
sotho lenaneng la linaha 
tse hlokang khotso, bot-
sitso ba lipolotiki le tšire-
letso ea sechaba.

H’a bua le secha-
ba  ketekelong ea ho 
tšoaea ketsahalo ena, e 
bileng  mabeleng a Ntlo 
ea Tona-Kholo, Maseru, 
Tona-Kholo Matekane 
o boletse hore h’a ne a 
amohela thomo ea sech-
aba ka ho nka lesokoa-
na la puso, o ne a etse 
boitlamo kapele ho sona 
hore o tla etsa sohle se 
matleng a hae ho bona 
hore Naha ea Lesotho e 
tlosoa lenaneng la linaha 
tse kalosong e ikhethang 
ea SADC, ka lebaka la 
ho hloka khotso le botsit-

Tšeliso Thakholi

so haholo-holo le ka ho 
tsoela-pele ka leeto la Tl-
hopho-Bocha.

“Ke entse boitlamo 
bona kapele ho lona 
ka kutloisiso e phetha-
hetseng ea hore moseb-
etsi ona oa Tlhopho-Bo-
cha ha se mosebetsi o 
bonolo. Empa ka itlama 
hore leeto lena re tla le 
tsamaea ‘moho, re tšo-
arane ka matsoho re le 
ngatana-nngoe e le hore 
re tle re fihlele katleho.” 
A rialo a bile a eketsa 
ka hore mosebetsi oa 

Tlhopho-Bocha ke oa li-
lemo-lemo kaha o qalile 
ka selemo sa 2014, ‘me o 
ntse o e-s’o fihle phelet-
song le kajeno. A re ke 
mosebetsi o boima o hlo-
kang mamello, lipuisano, 
ho utloelana bohloko le 
ho beha naha pele ho 
rona re le Basotho.

A supa hore leeto la Tl-
hopho-Bocha le boetse le 
na le liqholotso tse nga-
ta le ho ba le meepa le 
methinya, “‘me ka maba-
ka ana ho ne ho etsahale 
hore ho be le ho se utloi-

sisane mona le mane.”  
A hlokomelisa sechaba 
hore moo liphepetso li 
leng teng bohle re lokela 
ho lula fatše re buisaneng 
ka morero oa ho li lokisa 
ka khotso molemong oa 
rona bohle. A re ka tsela 
e tšoanang moo litaba 
li tsamaileng hantle ka 
nepo bohle re lokela ho 
thaba le ho nyakalla. “Le 
lebohe Morena Molimo 
ea tsamaileng le rona ho 
tla fihla mona hobane re 
tsamaile leeto le mole-
mo.”

A phatlalatsa ka thabo 
e kholo hore ‘mokeng 
oo a bileng ho ona oa 
Lihlooho tsa Linaha tsa 
SADC kamor’a hore a 
tekele ‘moka Sehlomathi-
so sa Leshome sa Mo-
lao oa Motheo, ‘me a be 
a behe kopo ea hore ka 
mosebetsi oo Lesotho le 
tlosoe lenaneng la linaha 
tse boliseng bo ikheth-
ang ba SADC ka lebaka 
la ho hloka khotso le bot-
sitso. Kopo e joalo e ile 
ea amoheloa ka liatla tse 
peli, ‘me kajeno Naha ea 
Lesotho e se e baloa ka-
hare ho linaha tse nang 
le khotso le botsitso. Ka 
hona e se e ka tšepeloa 
mesebetsi le boikarabel-
lo kahare ho SADC. A 
qetella ka hore qeto ena 
ea SADC ke tlholo ea Ba-
sotho bohle, ‘me bohle re 
itebohele re le sechaba le 
ho ntšetsa pele boitlamo 
boo re ileng ra bo etsa le 
ho tsoelapele ka leeto la 
Tlhopho-Bocha. 

Naha ea Lesotho e bile 
lenaneng la SADC Troi-
ka ho tloha ka selemo sa 
1998, ‘me kamor’a lilemo 
tse 11 e behiloe leihlo le 
nchocho, moo le neng le 
nka nakonyana feela le 
tlositsoe e be le khutlela 
hape ka lebaka la maemo 
a bolutu a lipolotiki le tlho-
kahalo ea tšireletseho ea 
sechaba. 

Nthabeleng Seitlheko

Li qopitse 
Maseru

Nthabeleng Seitlheko

Lekhotla la Mo-
t s e - M o h o l o 
Maseru (MCC) 
le khakotse 

morero o reretsoeng ho 
ntlafatsa Letšolo la Ntla-
falo ea Literopo ka temo 
ea lifate le lijalo e le ho 
ntlafatsa chebahalo ea 
literopo le ho kenya let-
soho litabeng sa phepo e 
ntlafetseng. Morero ona 
o khakotsoe ka kopanelo 
le Mokhatlo oa Lefatše 
oa Lijo le Temo (FAO), ka 
la 25 Phato monongoa-
ha.

 Lebitsong la FAO, 
Mokitinyane Nthimo o ip-
ilelitse ho batho ba pel’a 
metse e literopong ho 
ithukhubetsa temong ea 
lijo tse ntlafetseng ho-
bane ho tla be ho lengoa 
haufi le litša tsa bona, 
‘me sena se ka fokotsa 
sekhahla sa lijo tseo e 
seng tsa boleng tseo ba-
tho ba li rekang maben-
keleng li lutse nako e 
telelele.

O re ntho eo motho a 
e sebelisang a e fumana 
serapeng e na le boleng 
kaha a  tseba le hore na 
e lutse nako e kae,  ka 
hoo ba qale ka Maseru 
e le Motse-Moholo hore 
e tle e tsebe ho tšoaetsa 
tse ling.

Mohokahanyi oa More-
ro ona, Konosoa Rathulo 

o re o reretsoe ho ntla-
fatsa literopo ka tsela e 
nepahetseng le ho se-
belisa lithole ka mokhoa 
oo li ka bang le bophelo. 
A re morero o moholo 
ke ho theha mesebetsi 
e fapakaneng sebakeng 
sa bacha e le ho arabela 
koluoa ea tlhokahalo ea 
mesebetsi. O re ba batla 
ho ntlafatsa literopo hore 
botala bo anele naha le 
lifate hore ba tsebe ho 
hohela bahahlauli le hore 
teropo e kholo e be e 
khahlang mahlo.

O itse ba shebile hore 
ba tl’o etsa lithole many-
olo, ao ba tla a sebelisa 
ho hlahisa lijo, ‘me more-
ro o tla anela likolong 
le metseng ea literopo 
hore sechaba sohle se 
phelang libakeng tseo 
se ntlafale le ho utloisisa 
hantle bohlokoa ba ho 
aha tikolohong e nang le 
botala kaha phefumoloho 
e ba e nepehetseng. 

 O re lebaka la ho 
kenyeletsa likolo ke ho-
bane ba hloka ho bona 
bacha bohle ba itšebetsa 
le sechaba se iphelisa ka 
lintho tse teng. A re litaba 
tsa boqapi ha se ntho e 
nyenyane ka lebaka leo 
ba lokela ho tšoara ka 
thata ho bona hore litaba 
tsa bona li’a sebetsoa. O 
re ho bohlokoa ho holisa 
sechaba sa kamoso se 
nang le litsebo le boiphi-
hlelo litabeng tsa tikoloho 
e ntlafetseng le chebaha-
lo ea eona.

O khoaholla 
mofao

Ka sepheo sa ho 
kenya letsoho 
ntlafalong ea 
thuto ea Seter-

eke sa Quthing, moemeli 
oa Mehleng oa naha Na-
heng ea Italy, Morena The-

sele Maseribane o abetse 
likolo tse 'ne lithusa-thuto 
ho tsoa ho bafani naheng 
eo, ka la 22 Phato monon-
goaha.

O re baokameli ba likolo 
tsena ba ile ba etsa likopo 
tsa lithusa-thuto tseo ba 
ileng ba hlalosa thuto ea 
setereke e amehile hampe. 
O re ngoana e mong le e 
mong o lokela ho ithutela 
sebakeng se bolokehileng, 
se sireletsehileng se et-
sang hore a sebetse ka 
thata.

 O hlalositse hore o tl’o 
sebetsa ka thata ho bona 
hore thuto seterekeng sena 
e’a ntlafala ka ho tsomela 
likolo tsa habo lithuso ho-
bane ha ho bophelo mat-
satsing ana ntle le thuto. A 
re o tl’o sebetsa nyene le 
bosiu ho bona ho ntlafatsa 

likolo. O ipilelitse ho bana 
ho nena ts'ebeliso e mpe 
ea lithetefatsi, ho nyahlat-
sa sekolo ka lehare kaha 
ho ba senyetsa bokamoso.

 E mong oa Baokameli 
ba Likolo 'Matjato Mate-
la, o hlalositse hore leeto 
lena la ho kopa lithuso ha 
le’a ba bonolo ka hoo ba 
leboha ha Morena Maser-
ibane a ile a ba hopola le 
ho ba ela hloko hore ba 
na le tlhoko. A re ho ame-
ha ha thuto seterekeng 
sena ho bakoa ke lintho 
tse ngata joaloka, bana 
ba ikhulisang malapeng a 
habo bona; bao e leng bat-
soali hobane batsoali ba 
sa sebetse kahar'a naha 
ka lebaka la tlhokahalo 
ea mesebetsi.  O re litaba 
tsena li amme bana hoo 
ba hlokang ho thusoa ka 
bahlabolli khafetsa kaha 
ba qetella ba nyahama ho 
latela tlala le tlhobolo tse 
ba tjametseng.

 O re leha ho le joalo 

selemong se fetileng ba 
sebelitse hantlenyana, ‘me 
takatso ea bona ke ho ip-
abola joaloka likolo tse 
ling.

E mong oa litichere, Le-
hlohonolo Moorosi o itse 
liqholotso tse kholo tseo 
ba tobaneng le tsona ke 
tlhokahalo ea lisebelisoa, 
likolo tse seng li se na bo-
leng, khaello ea khokelo 
ea marang-rang le botha-
ta ba khatello ea maikutlo 
ho barutoana ka lebaka 
la ho fetoha batsoali ba le 
banyenyane. O re boho-
lo ba batsoali ba sebetsa 
sSerese joale taba eo e 
etsa hore ba sie bana ba 
le bang, ba bang ba qe-
tella eba mahlatsipa a li-
thetefatsi kapa ho kena 
likamanong le batho ba 
haholo hobane ba e-na le 
litlhoko.

 O re 'muso o lokela ho 
etela sechaba sa libaka 
tsena ho se hlokomelisa ka 
kotsi e bang teng kholong 
ea bana e le hore le bona 
qetellong ba be le bakomo-
so bo chabileng.

LHDA e tlontlolla tlala
Nthabeleng Seitlheko

Tseba boemo 

ba   hau u 

alafshoe

Ke boikarabello ba bohle
Nthabeleng Seitlheko

Le ha boholo ba 
sechaba bo ne bo 
e-na le tumelo ea 
hore Morero oa Bo-

beli oa khaho ea Letamo la 
Polihali o tl’o ba hira, basali 
ba Sekokong Mokhotlong 
ba fetotse seo ka ho ithe-
hela mokhatlo oa tlhahi-
so ea lijo masimong, e le 
ho itlhahisetsa mesebetsi. 
Litaba tsena li hlaheletse 
ketelong ea baphatlalatsi ba 
litaba morerong oa ntlafatso 
ea sechaba ea Morero oa 
Metsi a Lihlaba tsa Leso-
tho (LHDA), ka la 27 Phato 
monongoaha.

‘Mathabo Mahamo ea 
lilemo li 42 ea nang le 

molekane le bana ba bah-
lano, o hlalositse hore pele 
o ne a hlahisetsa ho ja ‘me 
o ne a lema poone le linaoa 
tse neng li sa mo fe monyet-
la oa ho kenya ngoana se-
kolo ho hang.

Empa ka selemo sa 2021 

o re ba ile ba atamela LHDA 
ho kopa tšehetso kaha ba 
se ntse ba ikopantse eaba 
e’a ba tšehetsa ka botataisi 
ba basupisi. A re ba ile ba 
tšehetsoa ka mekotla e 30 
ea peo ea litapole le man-
yolo ‘me ba atleha ho lema 
li ekere tse 1, 500. Ho tloha 
ka nako eo o re ba ile ba fu-
mana mebaraka haholo ho 
hlaha merafong ea Mothae, 
Kao e ho melata e meng eo 
e leng karolo ea morero.

Ba re ka liphaello tseo ba 
li bokeletseng ba atlehile 
ho itlhahisetsa mesebetsi, 
ho leleka bofuma le ho isa 
bana likolong. O lebohile 
LHDA ka ho ba ela hloko 
kaha ketso eo e fetotse 
bophelo ba bona, ‘me a ip-
iletsa ho basali ho sebetsa 

ka thata le ho kena temong 
e le hore ba iphelise ‘moho-
lo le malapa a bona. 

E mong oa litho tsa 
mokhatlo ona ea lilemo li 38, 
Bokang Lebetla o hlalositse 
hore esale e le sehoai a se-
belisa masimo ao a hirileng, 
‘me ha joale o se a tseba ho 
hlahisetsa sechaba sa habo 
mosebetsi kaha a iphelisa 
ka temo le ba lelapa la hae. 

O re ba atleha ho thusa 
lihoai tse ling ka ho tataisa 
ka tlhahiso le ho bona hore 
ba itšoarela ka matsoho. O 
re ha ho leka mohla a ka 
nyahlatsang temo kaha a 
se a lula a e-na le chelete 
joaloka batho bohle.

“Le ha morero o ka ba 
sieo re tla lula re salletse 
hobane re bone bophelo te-
mong." A rialo.

O re ba tla lula ba tšoere 
ka matla le bana ba bona 
b’a hola ba tseba ho iketset-
sa le ho utloisisa hore temo 
ke bophelo. A re tlala le tl-
hokahalo ea mesebetsi ke 
pale ea maobane hobane 
mokhatlo oa habo o hira le 
karolo e ‘ngoe ea sechaba.

Ka lehlakoreng le leng, 
Ofisiri Litabeng tsa Mobu 
le Temo, Boitumelo ‘Mote o 
hlalositse hore ba ile ba thu-
sa mokhatlo ona kamor'a 
hore o ba atamele, eaba ba 

ba neha lipalo le botataisi 
litabeng tsa temo le poloko 
ea lichelete. O re tlhahiso 
ea bona selemong sena e 
atlehile kaha maemo a le-
holimo a ne a khotsofatsa.

O itse temong ea ngoaho-
la ba atlehile ho hlahisa me-
kotla e 1,549 ea litapole le 
ho etsa phaello ea M99, 340 
eo morero o nkang 30% ho 
eona kamor'a thekiso eohle 
ha beng ba mokhatlo ba fu-
mana 70%. A bontša hore 
chelete e nkoang ke morero 
e sebelisoa ho tseteloa me-
khatlong e meng e le karolo 

ea ntlafalo ea sechaba.
 Ho fihlela ha joale LHDA 

e se e sebelisitse M45 Milli-
one ho ntlafatsa tikoloho.

Mafapha a 
nang le sea-
bo litabeng tsa 
phetoho ea bo-

emo ba leholimo a re maa-
no le meralo e sebetsanang 
le litaba tsena, e ngoloe ka 
tsela eo bohle ba e utloisisa 
e le mohato oa hore na ba 
ka atolosa litaba tsa moralo 
oa ho loantša litaba tsa 
phetoho ea leholimo joang. 
Litaba tsena li bile ka la 26 
Phato monongoaha.

Florina Rakeketsi ho hla-
ha Lekaleng la Sepolesa, 
Borena, Puso ea Libaka le 
Ntšetsopele ea Sechaba o 
re morero ona o tl’o thusa 
ho thophothetsa litsebeng 
tsa sechaba hore mosebet-
si o moholo ke ho se mat-
lafatsa le ho bona hore qe-
tellong, bohle b’a utloisisa 
hore phetoho ea boemo ba 
leholimo e’a ba ama.

 A re naha e angoe haho-
lo ke boemo ba komello le 
mocheso hoo sechaba se 
hlokang metsi. O re batho 
ba sitoa ho itlhahisetsa lijo, 
mokhoa oa ho tsamaea le 
ona o ama sechaba kaha 
batho ba sitoa ho etsa 
mosebetsi ea letsatsi le let-
satsi ka lebaka la ho senye-
ha ha litsela.

Anna Renieri lebitsong 
la EU o hlalositse hore 
makanselara a ile a fuoa 
koetliso holima tsamaiso ea 

lichelete ho bona hore a at-
leha ho sebelisa le ho alo-
sa lichelete tsa lithuso hore 
qetellong li arabele tlhoko 

ea sechaba hore meralo e 
‘maloa e tsoele sechaba 
molemo.

O re ntlafalo ea tšebeliso 

e nepahetseng ea lichelete 
e thusa kholong ea naha, 
moruo, bokamaoso ba 
sechaba le bophelo bo botle 
ba sona.

Lebitsong la Komiti ea 
Naha e shebaneng le Litaba 
tsa Phetoho ea Boemo ba 
Leholimo, Mofihli Phaqane 
o itse litaba tsena li lokela 
ho phamoleloa holimo ke 
batho bohle, kaha bona ba 
ea lipitsong ho qoqa le sech-
aba ba kenyeletsa batho ba 
thabisang sechaba ho fetisa 
melaetsa e fapakaneng. 

  O re batho bohle ba ikut-
loa ba e-na le seabo ha ba 
kenella litabeng tsohle tse 
ba amang le liqetong e leng 
se ka thusang ho tlisa phe-
toho, kholo le ntlafalo boph-
elong ba sechaba.

Across
2 Ho qolotsa poone masimong a seng a kotutsoe. (11)
4 Pere e tona. (6)
6 Sere sa monko (3)
8 O mong oa mefuta ea linkho. (9)
9 Nako ea letsatsi. (8)
13 Sebaka sa ho pata masea a macha. (9)
16 Serapa sa meroho. (10)
17 Matšekha, Lioli (7)
19 Lebese la khomo e tloletsoeng. (6)
20 Ntlo ea matsoa-thaka. (7)
21 Sekotlolo sa Sesotho se entsoeng ka joang. Se bolokang lijo-thollo. (6)

Down
1 Pula e nang letsatsi le chabile. (4-2-5)
3 "Ra-se-tla-ka-........-sentša-mafi, o bona ha 'malihlofa a lusa."
   Pulula-Maliba. (6)
4 Moo Basotho ba neng ba rapella pula. (12)
5 Mofuta oa linaleli. (6-5)
6 Khoeli ea mosali oa Mo-Afrika. (5)
7 Masalla a litali kamor'a ho theboloa. (7)
10 Motho ea feto-fetohang. (4-9)
11 Khaba ea sefate. (7)
12 Qetela polelo ena. "Tšoenyane ha e khotše e ...." (10)

14 Hlathe e lelekisa tsebe. Ho.... (5)
15 Mofuta o mong oa matlo a Sesotho. (7)
17 Lesaka (6)
18 Tsa 'Mamosa le Molapo. (6)

Tšeliso Thakholi

TSA KEREKETSA KEREKE

Sontaheng sena re memeloa ho kena leetong la ho sheba ka botebo boi-
kokobetso ba ‘nete; ho bontša kutloelo-bohloko ka bonolo le ho amohela 
botebo ba Bokriste. Lipalo tsa kajeno ho tsoa ho Siraka, Ba-Heberu ‘moho 
le Evangeling ea Luka, li kopana ho hlakisa pono ea tumelo tse kopanyang 
le ho fetola motho. Siraka o ruta tjena; “Atamelang litaba tsa lona ka boi-
kokobetso, ikokobetse leha u le moholo hakaalo ‘me u tla fumana mohau ho 
Morena,” ‘me sena se re hopotsa hore kapel’a Morena, re shejoa holatela 
botho e se maemo a lefatše. Lengolo ho Ba-Heberu le re tlosa Thabeng 
ea Sinai ho re isa ho ea Sione e leng Motse oa Morena moo re tla bona 
Selekane se Secha. Kriste, Mohokahanyi, o re laela e se ka tšabo empa ka 
grasia le memo e bonolo. Evangeling ea Luka Kriste o fana ka setšoantšo sa 
Bokriste; ba ikokobetsang ba tla phahamisoa, ba memang bahloki le liretsa 
ba sa lebella tefo ea letho, ba hlohonolofalitsoe ho feta ka moo batho ba 
bonang ka teng. Bokriste ha bo tsamaee ho ea kamoo lefatše le sebetsang 
ka teng, empa bo kaholimo ho lona ka ho etsa lintho re sa lebelle ho tlotloa 
ke lona.
A mang a makhabane a ratoang haholo a Morena ke lerato le khethehileng 
bathong ba nang le boikokobetso. Evangeling ea kajeno Kriste o lokisa ntho 
e fapakaneng ho bopa bonngoe. Morena Jesu o ne a sa hane memo leha e 
le e tsoang ho sera, hobane u ke ke ua etsa sera motsoalle ha u hana ho ko-
pana le sona le bue. Bafarisi ba ‘mehile leihlo le nchocho ho bona hore na o 
tlola molao ofe kapa ho etsa se khahlanong le litloaelo tsa bona. Empa Kriste 
o qetella a bua ka makhabane ao b’a bontšang tafoleng. A sebelisa boitšoaro 
ba bona lijong, o ba bontša bohlokoa ba ho ba tafoleng leholimong. Bafarisi 
ba ne ba nahana hore ba tla ba le sebaka tafoleng leholimong ka lebaka la 
maemo a bona, ba sa tsebe hore Morena Molimo a fetola mokhoa oa ho lula.
Kriste o ruta hore motho ea iphahamisang o tla kokobetsoa, ‘me polelo ena 
o e sebelisa hangata. Mona h’a rute feela ka boitšoaro ba motho har’a ba 
bang, empa o leka ho ruta hore Molimo Ntate o memela ho eena batho ba 
nang le botho bo ba thusang ho amohela hore ba fela ba hloka pholoho. 
Joale Kriste o ruta motho ea mo memmeng hore ho mema batho ba mo 
tsebang kapa ba haufi le eena, ho bolela hore o lebeletse ho hong ho tsoa 
ho bona. Joale o mo eletsa ho mema bahloki le liritsa ba se nang ho fana ka 
letho. Mokhoa oa ho fana o mong feela ke oa Molimo Ntate, hobane o fane 
ka lebaka la ho rata lefatše. Motho ea etsang ketso le ha e le e nyenyane 
feela ea mohau o tseba tlhohonolofatso e tla mo etela nakong e tlang. Eona 
ke eo Kriste a buang ka eona e leng seo Molimo Ntate a tla fana ka sona 
nakong ea tsoho ea ba lokileng.
Botebong ba tumelo ea rona e loantšanang le thuto ea lefatše ho na le phe-
toho kapa tšokoloho, hobane ka boikokobetso re ithuta ho bona batho ka 
mong ba leng ka teng. Le rona re ipona ka mokhoa oa ho iphana e se boi-
khohomoso. Ka ho lahla maemo a lefatše, re phahamisetsoa maemong a 
holimo a ‘Muso oa Morena.
Lipelo tsa rona li ke li be bonolo ho hlokomela, ho sebeletsa le ho lumela 
ka ‘nete le tieo hore moruo oa Molimo Ntate o lekane, ‘me ba qetellong e 
tla ba ba pele ebe ba ikokobetsang bona lefatše e tla ba lefa la bona. Ho 
etsa tse khahlisang batho ha ho na ho re thusa ka letho hobane pholoho ea 
Morena eona e hloka ho fapakaneng le hoo. Re tseba seo Molimo Ntate a se 
hlokang ho rona, lerato, boikokobetso le ho fana re sa lebella letho etsoe re 
fuoe feela. Ha re eeng re il’o sebeletsa Morena ka makhabane ohle a matle 
ao a re fileng ona.

Boikokobetso ha se bofokoli

TSA KEREKETSA KEREKE
Siraka 3:19-21.30-31 

Pesalema 64
 Ba-Heberu 12:18-19.22-24

Luka 14:1.7-14

Khothatso

MOKETE OA PENTEKONTA

2023-2024 SELEMO B
SONTAHA SA 22 HAR'A SELEMO

2024-2025 SELEMO C

Bahalaleli har’a Beke
 1       Loetse             Agia

 2       Loetse             Zeno

 3       Loetse             Balin

 4       Loetse             Marinus

 5       Loetse             Obdulia

 6       Loetse             Donatian

Ba fua Sakramente 
ea Tlhatsuo

Tšeliso Thakholi

“Ke tla le tšela ka met-
si a Halalelang ‘me 
le tla hloeka. Ke tla 
le hloekisa litseleng 

tsohle tsa lona le melimong 
eohle ea lona ea bohata. 
Ke tla kenya pelo le moea 
o mocha ka ho lona.” Ona 
ke molaetsa oa khothat-
so oa Fr. Patrick Khoaele 
OMI ho bana le masea ao a 
neng a fana ka Sakramente 
e Halalelang ea Tlhatsuo 

ho bona, litšebeletsong tse 
khethehileng tsa Sehlabelo 
se Halalelang sa ‘Missa, tse 
neng li tšoaretsoe Parish-
ing ea Maria Mofumahali oa 
Lefatše, Mazenod ka la 23 
Phato 2025.

Fr. Khoaele h’a tsoela pele 
ka molaetsa oa hae o itse: 
“Bana ba ka ke tla le neha 
pelo ea botho, ke tla kenya 
moea oa ka ka ho lona e 
leng moea oa Molimo, ‘me 
ke tla etsa hore le tsamae 
ka ho ea ka litaelo tsa ka le 
boloke le ho phetha melao 
ea ka.”  

A re bana le masea ha ba 
araba litaba tsena tsa More-

na Molimo ka matsatsi ohle 
a bophelo ba bona kamor’a 
hore ba hlatsuoe ba tle ba 
bine sephetoane sa Mope-
salema h’a a re: “Mpopele 
pelo e hloekileng oho Mo-
limo, nchafatsa ka ho ‘na 
moea o tiileng, u se ntahlele 
hole le sefahleho sa hau, u 
se nkamohe  Moea ua hau 
o Halalelang, mpuseletse 
thabo ea pholoho ea haou, 
ke tle ke tšehetsoe ke moea 
o motle. Ba fosang ke tla ba 
ruta litsela tsa hau. Baetsal-
ibe ba tla khutlela ho uena 
hobane ha u khahloe ke se-
hlabelo le ha nka u nehela 

ka secheso u ke ke ua se 
amohela.  Sehlabelo se bat-
loang ke Molimo ke moea 
o robehileng, pelo e robe-
hileng e matetetso uena 
Molimo ha u e khese.”

A re mantsoe ana ao a 
a kenyang ho bana le ma-
sea a tšehetsoe ke lipolelo 
le mantsoe a baemeli ba 
bona, ‘me neng le neng ha 
ba kopana le batsoali ba 
bona leha ba etetse baemeli 
ba bona ba ke ba bue mant-
soe ana a tla ba tiisa lika-
manong tsa bona le Morena 
Molimo, tsena tseo ba seng 
ba e-na le kabelo bophe-
long le moeeng oa Kriste.

A re ka tlhatsuong ba 
epeloa le ho shoa le Kriste 
kaha a ba tlosa sebe sa tl-
haho, ‘me b’a nchafatsoa e 
se e le libopuoa tse phelang 
le Morena Molimo le ho ba 
bakriste ba sebele. A qetella 
ka ho hlokomelisa batsoa-
li le baemeli hore kajeno 
bana ba behiloe paballong 
le tlhokomelong ea bona 
e le hore e be bona ba tla 
ba khantšetsa leseli e leng 
Kriste. “Re ba hlokang lese-
li kamehla, ‘me Kriste a re 
khantšetse kamehla. Mab-
one a bana bana a lule a 
khantšitsoe kamehla.” Ke 

eena eo.
Batsoali ba bana bao 

hlathe e neng e lelekisa tse-
be ke thabo, ba ile ba 

leboha Fr. Khoaele 
ka mosebetsi oa hae o 
babatsehang oa ho fa bana 
Sakramente ea Tlhatsuo.

Ho sa le joalo, Kopano ea 
Pelo e Tlotlehang ea Jesu 
ka Deanery ea Mazenod e 
ile ea etela Mofumahali oa 
Lefatše ka Sontaha sa la 24 
Phato monongoaha. Eaba 
Kopano ea Barali eona e 
khetha komiti ka Sontaha 
kamor’a reterete ea letsatsi 
e bileng ka Moqebelo oa la 
23 Phato monongoaha.

LeFA e tsoma talenta 
Tšeliso Thakholi

Tšeliso Thakholi

Swallows e’a tšepisa

Bokamoso ba pa-
pali ea bolo ea 
maoto kahare 
ho Naha ea Le-

sotho bo khanyeng e kholo, 
‘me sena se pakoa ke ho 
fofonela talenta maemong 
a tlase a bana ba ntseng ba 
le Likolong tsa Mathomo, 
ke Mokhatlo o Tsamaisang 
Bolo ea Maoto Lesotho 
(LeFA).

Ho tloha ka la 23 ho isa 
la 24 Phato monongoaha 
LeFA e ile ea betla tsela 
ea khanya eo, ka ho tso-
mana le neho papaling ena 
baneng ba ntseng ba le 
banyenyane. Mokhatlo ho 
bonahala o e-na le boike-
misetso bo boholo ba ho fu-
putsa talenta ea batho bana 
ba lilemo li tlase. Mokhatlo 
o boetse o haola le litereke 
tsa Lesotho e le ho kenya 
tjantjello le moea oa papali 
ea bolo ea maoto molokong 

o monyenyane.
Ho latela boikemisetso 

ba mokhatlo o bile o na le 
Sekolo sa Koetliso ea Bolo 
ea Maoto se otlang talenta 
ea bana lilemong tse tlase. 
Mokhatlo o boetse o batlile 
mokoetlisi oa machaba ea 
nang le boiphihlelo papaling 
ea bolo ea maoto, ea tlang 
ho sebetsa ‘moho le ba hae 
koano ho otlolla thupa e sa 
le metsi. Sepheo se seho-
lo sa ho qalella ho utulla 
talenta lilemong tse tlase 

hakaalo ke ho bopela Naha 
ea Lesotho libapali tse mat-
la tsa kajeno le kamoso tse 
tla tseba ho thusa naha ho 
ipabola lipapaling tsa mach-
aba.

Ho ea ka Ofisiri ea Liphat-
lalatso ea LeFA Monghali 
Mikia Kalati, nakong ea li-
papali tsa bana tse bileng 
ka Bambatha, ho utolla neo 
ea ngoana a le lilemong tse 
tlase le ho ba otla ho ba thu-
sa ho ba thakela ka malebe-
la a bophelo, ‘me ho boela 

ho ba thusa ka ho elelloa ke 
machaba. Ka hona talenta 
ea papali ea bolo e tla ba 
tsela ea ngoana ea boiph-
eliso.

A ipiletsa ho batsoali ho 
lumella bana ho ba le sea-
bo lipapaling tsa metse tsa 
bana kaha sepheo ke ho 
utolla litalenta tsa bolo ea 
maoto tsa bana ba sa le 
banyenyane lilemong. Ke 
bana ba ka bang 300 ho 
tsoa tikolohong e bohareng 
ea Maseru ba bileng ka 
Lebaleng la Bambatha, ho 
pepesa litalenta tsa bona 
tsa papali ea bolo ea maoto. 

Sehlopha sa 
Bolo ea Mao-
to sa Swallows 
se ntseng se le 

letšolong la lipapali tsa boi-
tokisetso ba lipapali tsa Liki 
e Kholo, tse tllil’o thakhoha 
ka la 20 Loetse monongoa-
ha se khakhathile Litha-
baneng Golden 5-0 le ho 
sasaroa  ke Lucky Stars ka 
thupa ea  3-1, lipapaling tsa 
setsoalle tse neng li tšoaret-
soe Lebaleng la Swallows, 
Mazenod mafelong a beke 
a tsoa feta.

Lipapaling tsena tse peli 
tsa boitokisetso ba liki tseo 
Swallows e li bapetseng ho 
bonahetse ho na le lipheto-
ho le tlhopho-bocha e kholo 
kahare ho sehlopha e bona-
halalang e na le bokamoso. 
Mokoetlisi Lefoka Adoro le 
bao a sebetsang le bona 
o khethile bahlankana ba 
mahlaha-hlaha, ‘me boholo 
ba bona ba tsoa lihlopheng 
tsa liki e ka tlase.
Sehlopha sa Swalllows le 

ha se ile sa lahleheloa ke 
papali ea sona ea ho qete-
la khahlanong le sehlopha 
sa Lucky Stars e mokha-
hlelong oa B Division, se 
shebahala ho na le moo se 

eang ha feela se ka tšoara 
morethetho o tšoanang le 
oa lipapali tsena tse tsoa 
feta. Bahlankana ba bona-
hetse ba tletse morolo lipa-
paling tsena, ‘me ba se ba 
bapetse lipapapli tse hlano 
tsa boitokiso e le ho tla qala 
liki ka matla a maholo.
Kamor’a lipapali tsena 

Mokoetlisi oa Swallows 
Lefoka Adoro o itse o kho-
tsefetse haholo ke tsela eo 
sehlopha se bapetseng ka 
teng kaha morero o moholo 
oa lipapali tsena ke ho lokisa 
sehlopha ha se hakalo-kalo 
ho hlola lipapali. A re le ha le 
joalo ho ntse ho setse hore 
ba lokise mona le mane e le 

hore sehlopha se tsebe ho 
kena lipapaling tsa liki se le 
matla ho feta ngoahola.
A re thomo ea bona 

monongoaha ke ho sebetsa 
ka thata ho thusa sehlopha 
hore se khutlele lihlopheng 
tsa Liki e Kholo. E le ho fi-
hlela morero ona, o itse ba 
ekelelitsoe ka bakoetlisi 
ba babeli e leng Benghali 
Mphutlane Molefi le Nthako 
Nalana eo e seng e tlil’o ba 
eena mokoetlisi oa Swal-
lows. A re haele sehlopha 
ba se matlafalitse ka libapali 
tse leshome tse ncha kaha 
tse peli tse neng li bapalla 
Swallows li ile sehlopheng 
sa Members, ha ba bang 
ba robeli ba tlil’o alimana ka 
bona lihlopheng tsa B Divi-
sion.

O itse mabaka a ho lokolla 
libapali tse ngata ha kana 
ke hobane boholo ba bona 
ba etsa sehlopha sa Grade 
11, ‘me ba tlil’o ngola li-
hlahlobo tsa mapomelo. Ka 
hona ha ba na ho ba le nako 
e ntle ea ho ikoetlisa le se-
hlopha ka lebaka la moseb-
etsi o mongata oa sekolo. A 
re ba boetse ba ekelelitsoe 
mosebetsi ke batsoali oa 
ho ‘na ba ea sekolong le 
mafelong a beke. “Re lekile 
hore ba ee lihlopheng tsoe 
ba tla ‘ne ba fumane nako 
ea boikoetliso.” A rialo. A qe-
tella ka hore bekeng ea ho 
qetela pele lipapali tsa liki li 
qala ba boetse ba hlophile 
lipapali tsa setsoalle moo 
ba tla bapala li lihlopha tsa 
Liki e Kholo.

K4L e phirimelloa ke letsatsi
Tšeliso Thakholi

Tšeliso Thakholi

Bantu e khutlisetsa sechabeng

Barati ba bolo 
ea maoto ba 
ile ba apare-
loa ke masoa-

bi a maholo, ha sehlopha 
sa bona se matla haholo 
sa Kick4Life Ladies se ne 
se fetoha ntetekeng, ka 
ho tlaboloa ha bohloko 
ke Young Buffaloes ea 
Eswatini ka 3-1, papaling 
ea CAF Women Cham-
pions Leaque tse ntseng 
li bapalloa Afrika Boroa. 
Joalokaha e ka ha ho oa 
lekana, Kick4Life Ladies 
e boetse ea tlontlolloa ke 
Gaborone United Ladies 
ea Botswana ka 10-1.

Le ha barati le batše-
hetsi ba bolo ba tletsoe 

ke masoabi a maholo 
kaha ba ne ba e-na le 
tšepo e kholo ea hore 
Kick4Life Ladies joaloka 
sehlopha se matla, se 
bapalang bolo e tsoileng 
matsoho, se tla phunye-
letsa ho ea ho makhao-
la-khang a mohope ona, 
empa ka bomalimabe let-
satsi le ile la ba phirimella 
ba le tseleng.

Ena e se e batla e le 
tloaelo hore lihlopha tsa 
Lesotho tse matla ha li 
bapala machabeng li’a 
hloloa. E be see se bakoa 
keng? Lihlopha tsena li 
bapala hantle ha li le hae 
mona empa ha li fihla kan-
tle ho naha li kopana le 
mathata a maholo. Taba 
ena ea lihlopha tse seb-
etsang hantle hae mona, 

ho bonahala li le matla, 
ho se ho bonahetse hore 
kamehla li’a hloloa ha 
li le kantle ho naha ebe 
ha li fihle le ho makhao-
la-khang feela. Sena ke 
sehlopha sa bobeli se 
keneng lipapaling tsena 
se lahleheloa ka tsela e 
phahameng haholo. Sa 
pele e bile LDF Ladies ka 
selemo sa 2021 ha e ne 
e shapuoa ke Mamelodi 
Sundowns Ladies ka 6-0 
le Double Actions ea Bo-
tswana ka 9-0. 

Re khothaletsa ba ikar-
abellang papaling ea bolo 
kahare ho naha e leng 
LeFA le batsamaisi bohle 
ba lihlopha tse kholo ho 
itlhahloba. Re boetse re 
khothaletsa LeFA hore e 
tsetele haholo papaling 

ea bolo ea basali, e le ho 
thusa lihlopha tsohle tsa 
bolo ea maoto ea basa-
li hore li be boemong ba 
machaba. 

Puisanong le e mong 
oa barati ba bolo ea mao-
to ea basali e bile e le 
mothehi oa sehlopha sa 
banana sa Little Flowers 
Ladies ea Ha Abia, Ler-
ato Mateka o re ho late-
la papali eo sehlopha sa 
Kick4Life e e bapetseng 
papaling ea pele, le ha se 
ile sa hloloa o ne a kho-
thetse, ‘me a lebelletse 
hore ba ipone liphoso. Ka 
hona ba ne ba lebelletse 
papali e ka holimo ho eo.

A re seo a ileng a ithuta 
sona nakong ea papali ke 
hore mokoetlisi Elizabeth 
Yelimala oa Kick4Life La-

dies h’a ka ba le nako e 
lekaneng ea ho ithuta se-
hlopha sena, ‘me a bona 
ba se ba bapala papali e 
sa tšoaneng le ea pele. 
A tiisa hore le ha ba hlot-
soe papaling ea pele o 
bone e le eona ba e ba-
petseng hantle ho feta 
ena ea bobeli. “Papaling 
ea bobeli ke ne ke bona 
batho ba neng ba se na 
maikemisetso a ho ipe-
ha monyetleng oa ho ea 
lipapaling tsa makhao-
la-khang feela monyet-
la o joalo o le teng.” Ke 
eena eo. A phethela ka 
hore ha b’a thaba ho 
hang ke ho be sa le ba 
fetoha ntetekeng ha ba le 
kantle ho naha lipapaling 
tsa machaba. “Taba eo e 
lokela ho fela!” 

Meluluetsane le 
menyaka ea 
thabo li ile tsa 
utloahala le 

ho aparela toropo ea Maf-
eteng, nakong eo Sehlopha 
sa Bolo ea Maoto sa Ban-
tu ka kopanelo le Kampani 
ea Maluti Mountain Ce-
ment li neng li nehelana ka 
mpho ea chelete e kaalo ka 
M100,000.00 ho baitšokuli 
le lieta tsa sekolo tse 200 
ho bana ba likhutsana, tše-
beletsong e bileng mapat-
lelong a toropo ea Mafeteng 
ka la 26 Phato 2025.

Baemeli ba baitšoku-
li ba ile ba amohela mpho 
eo ea chelete ka thabo le 
monyaka, ha lieta li ile tsa 
amoheloa ka thabo e kholo 
ke bakhethoa ba puso ea li-
baka ba likansele tse robeli 
tsa Setereke sa Mafeteng, 
ba tlang ho li abela bana ba 
likhutsana le ba hlokang. 
Thabo ena ha e’a bonaha-
la ho baemeli ba bana feela 
empa le ho litichere tsa liko-
lo kaha bana ba boliseng ba 
bona, ba tla ke ba nke na-
koana e teletsana ba ntse 
ba imona monoana ka lieta 
tseo.

President ea Bantu Mon-
ghali John Leuta o hlalos-
itse hore e le tsela ea ho 
bokeletsa chelete bakeng 
sa ho khutlisetsa molemo 
sechabeng sa Mafeteng, 
sehlopha ka tšehetso ea 

Maluti Mountain Cement 
se ile sa tšoara litlholisano 
tsa Mohope oa Charity Cup 
ngoahola moo se ileng sa 
atleha ho bokeletsa chelete 
e kaalo ka M100,000.00 eo 
ba nehelanang ka eona ho 
baitšokuli ho tla ba thusa ho 
fetola bophelo ba bona ka 
ho holisa le ho matlafatsa 
likhoebo tsa bona.

A supa hore kahare ho 
meralo ea sehlopha ba na 
le morero o moholo oa ho 
bona hore ba thusa secha-
ba sa Mafeteng ka mekhoa 
e fapakaneng ea boipheliso, 

e le o mong oa mekhoa ea 
ho khutlisetsa sechabeng. 

Lebitsong la Maluti Moun-
tain Cement, Monghali 
Lehlohonolo Lephema o 
itse sepheo se seholo sa 
kampani ea habo ke ho tli-
sa liphetoho bophelong ba 
sechaba, ka ho bona hore 
ba kenya letsoho le toma 
ho tšehetsa merero e me-
tle ea kholiso ea sechaba. 
A re mosebetsi oa mantlha 
oa kampani ea habo ke ho 
tšehetsa sechaba e le hore 
ho be le molemo oo se o 
fumanang ho tsoa ho bona 

hobane ke ka sona kampani 
e ntseng e hola ka potlako 
e kholo. A ipiletsa ho secha-
ba ho tsoela pele ho tšehet-
sa kampani ea habo kaha 
sena e sale linyane likholo 
li sa tla.

Lebitsong la baemeli ba 
baitšokuli, Masia Masia o 
qalile pele ka ho thoholetsa 
le ho leboha Bantu le Maluti 
Mountain Cement ka boin-
ahano bona bo botle ba ho 
tla tšehetsa baitšokuli. A re 
chelete ena e kahar’a Let-
lole la Makaota Empower-
ment Fund, leo morero oa 

lona e leng ho tla holisa lik-
hoebo tsa baitšokuli.

A re ka letlole lena ba tlil’o 
una molemo kaha le tla ba 
thusa haholo ho holisa lik-
hoebo tsa bona e le hore 
qetellong li tle li qetelle e 
se e le likhoebo tse kholo. 
“Morero ke hore likhoebo 
tsa rona li hole le ho hohe-
la le meloko e tlang ha fee-
la re ka tšepahalla morero 
ona oa bohlokoa. Re leboha 
Bantu hobane ke ka eona 
re fumaneng molemo ona 
o tlang ho fetola bophelo ba 
rona.” Ke eena eo. 


